
1. TESTU-ULERMENA (4 puntu). Irakurri arretaz testua. Ondoren, egin
testuarekin lotutako ariketak.

TESTUA: René Descartes, Metodoaren Diskurtsoa 

Honen ostean, ni zer nintzen aztertu nuen arretaz, eta ikusi nuen irudika nezakeela ez 

neukala inolako gorputzik eta ez zegoela ni nengoen inolako mundurik, ez eta lekurik 

ere, baina ez nezakeela horregatik irudikatu ni ez nintzela; eta ikusi nuen, halaber, ni 

ez beste gauzen egiaz zalantza egin behar nuela pentsatze hutsetik ondorioztatzen 

zela, ebidenteki eta ziurtasunez, ni zerbait nintzela, eta, ostera, bakarrik pentsatzeari 

utzita ez nuela izango batere arrazoirik ni banintzela uste izateko (sekula irudikatu 

nuen gainerako guztia egia izanda ere). Honela zera jakin nuen: ni substantzia bat 

nintzela bere zerizana edo natura osoa pentsatzea duena, izateko inolako lekuren 

beharrik ez duena eta inolako gauza materialen menpekoa ez dena. Honela, ni hau, 

hau da, arima (berak egin nau-eta naizena), gorputzaz erabat ezberdina da, eta baita 

gorputza baino ezagutzeko errazagoa ere, eta, gorputzik ez balego ere, arimak ez 

lioke utziko bera dena izateari. Ondoren, proposizio batek egiazkoa eta ziurra izateko 

oro har zer behar ote duen hartu nuen kontuan, zeren, halakoa zela banekien bat 

aurkitu berria nuenez, pentsatu nuen jakin behar nuela zertan zetzan ziurtasun hori. 

Eta ohartu nintzenez “pentsatzen dut; beraz, banaiz” proposizioan ez zegoela ezer 

segurtatzen zidana egia esaten nuela —ez bada oso argi ikusten nuela pentsatzeko 

beharrezkoa dela izatea—, uste izan nuen arau orokortzat zera har nezakeela: ondo 

argiro eta bereizirik bururatzen ditugun gauza guztiak egia direla, baina zailtasuna 

dagoela nabarmendu nahi denean zeintzuk diren bereizirik bururatzen ditugun 

proposizio horiek. 

EHU



  

  

 

1.1. Laburtu pasartea, testuko ideiak eta ideien arteko loturak errespetatuz (1 puntu). 

 

1.2. Hautatu aukera hauetatik bat (3 puntu) (250 hitz, gehienez): 

 

 

A AUKERA: Ezagutzaren sorburuari eta eraikuntzari dagokienez, egin ezazu René 

Descartesen testuaren konparazio kritiko bat Kant, Friedrich Nietzsche, Simone de 

Beauvoir edo beste egileren baten proposamenekin. 

 

B AUKERA: Azaldu, modu argudiatuan, zergatik Descartesek baieztatzen duen 

testuan: “ikusi nuen irudika nezakeela ez neukala inolako gorputzik (…), baina ez 

nezakeela horregatik irudikatu ni ez nintzela”. 

 

 

2. HAUSNARKETA FILOSOFIKOA (3 puntu). Egin disertazio bat. Eman aldeko 
eta kontrako argudioak. Horretarako, erabili historian zehar izan diren 
ikuspegi filosofiko ezberdinak. Amaitzeko, biribildu idazlana zure iritzi 
pertsonalarekin, eguneraketa batekin eta ondorio batekin (200-300 hitz). 

 
Ongiaren ideia ezagutu duena, zentzuz (=ondo) arituko da ziurtasunez. 

 

 

3. FILOSOFIAREN HISTORIA BERRIKUSTEN (3 puntu) (300 hitz, gehienez). 
Hautatu galdera hauetatik bat. 

 

A AUKERA: Azaldu modu arrazoituan pentsamendu feministaren ekarpenak. 

       
      B AUKERA:  Azaldu Sokratesek eta Platonek sofistei egindako kritikak.  

